
�   Ул 1958 елның 7 октябрендə 
Башкорстанның Учалы районы Ахун 

авылында дөньяга килə. Үзенең бала чагы 
турында З. Кадырова «Мин – 

Башкортостанның Учалы районы Ахун 
авылында кечкенəдəн сыер җилененə 
тотынып үскəн гап-гади авыл кызы. 
Бишенче сыйныфтан соң ук җəйге 

каникулда ел саен колхозда сыерлар 
саудым. Миңа җиде яшь чагында əти белəн 
əни аерылыштылар. Ике өй аша гына бер 
урамда яшəдек. Əти яшь хатын белəн тора 
башлагач та гел аралаша идек. Гадения апа 
əти вафат булгач та əни янына килеп, хəл-
əхвəл белеп йөрде. Югыйсə, көндəшлəр 
булырга тиеш иде бит алар. Никадəр 

сабырлык, зирəк акыл булган бу ике авыл 
хатынында! Болар барысы да 

əсəрлəремдə чагылмый калмады, əлбəттə», 
– дип искə ала.

Зифа Əбделвəли кызы 
Кадырова



АНА —
БӨЕК ИСЕМ,

НƏРСƏ ҖИТƏ 
АНА БУЛУГА;

ХАТЫННАРНЫҢ 
БӨТЕН 

МАТУРЛЫГЫ,
БӨТЕН КҮРКЕ 
АНА БУЛУДА...



�   Башкортостан кызы Чаллыга 
КамАЗ төзелə башлагач 

комсомол путевкасы белəн 
килə. Мөслим районы егетенə 
тормышка чыга: бер кыз, бер ул 
үстерəлəр. Төзелештə маляр, 

диспетчер булып эшли. 
Заводта кыскартулар 

башлангач, эшсез калган 
чаклары да була. Хəзер дə ул – 

төзелештə, ирлəр 
бригадасында бердəнбер 
хатын-кыз монтер, җир 

астыннан кабельлəр суза. Ир-
егетлəр эшен башкаручы бу 
ханымның халык шулай 

егылып укырдай тормышчан, 
гыйбрəтле язмышлы əсəрлəр 
иҗат итүе гаҗəп тə, серле дə 

кебек. Югары белем дə 
алмаган, яшьтəн дə бернəрсə дə 
язмаган З. Кадырова кулына 
калəмне 48 яшендə генə ала.



  Тагын бер нəрсə сокландыра: З. 
Кадырова һəрбер очрашуга ире 
Марсель белəн килə. Аларны һич 
икелəнмичə иҗатташлар дияргə 

була. “Беренче укучым да, 
бəялəүчем дə, киңəшчем дə,” – 

диде аның турында З. Кадырова. 
Марсель Омар Хəйям иҗаты белəн 

кызыксына икəн, аның 
шигырьлəрен тəрҗемə итə. 
Гаилəдəге мондый җылы 

багланыш та үрнəк булып тора.



  «Белəсезме, беренче əсəрем 
«Сагынырсың – мин булмам»ны 

ничек яздым? Башым 
проблемалар белəн тулган бик 

авыр чагым иде. Төне буе керфек 
тə какмый яздым да яздым. 

Əсəрнең утыз бите иртəнге  җидегə 
язылып беткəн иде. Мин аны 
язучы Ф. Бəйрəмовага укырга 
бирдем. Ул миңа шул чакта: «Яз, 
синең үз укучың булачак», – диде. 

Əллə бу язучының шулай 
дəртлəндерүе тагын да тəэсир 
итте, əллə язу «җене» тирəнгə 
кереп урнашкан идеме, менə 
шуннан башланган эш инде. 
Əсəрлəремдəге геройлар, 
вакыйгалар барысы да чын 

тормыштан алынган. Онкология 
хастаханəсендə дəваланганда 
күргəн-ишеткəн хəллəрдəн алып 
язылган гыйбрəтле язмышлар да 
күп əсəрлəремдə. Шуңа күрə китап 
укучылар арасында «Карале, бу 
əсəрең безнең авылдагы фəлəн 
кеше турында бит. Каян белдең 

син аның язмышын?» дип 
сорыйлар. Югыйсə, бу авылда 
гомергə булганым юк минем»



  З. Кадырованың кулына калəм алып əсəрлəр яза 
башлавына дүрт кенə ел булса да, аның «Сагынырсың мин 
булмам», «Язмыш сынавы», гомер буе кемне дə булса көтеп 
яшəргə мəҗбүр Фатыйма, каты авырудан һəм хыянəт 
ачысыннан сыгылып төшəргə ашыкмаган Рушания, 
чəчлəренə чал төшкəнче тəүге мəхəббəтен уйлап яшəгəн 
Асылгəрəй язмышын бер китапка туплаган «Көтеп узган 
гомер», күптəн түгел генə дөнья күргəн «Бəхеткə юл 
кайдан?» повестьлары укучылар тарафыннан яратып 
кабул ителде.



“Сагынырсың – мин 
булмам” повесте беренче 
тапкыр 2009 елда “Мəйдан” 
журналында басылып чыга. 

Əсəрдə төп вакыйгалар 
тасвирланган урын итеп З.
Кадырова үзенең туган 
авылын ала. “Ахуннар 

көчле, горур халык”, – дип 
авылдашларына мəдхия 

җырлый. 
  Китапның эчтəлегенə 
килгəндə, бу повестьта  

Байрас абыйсы Булат дус 
булып йөргəн кызга 

беренче күрүдə үк гашыйк 
була. Бу ярату аны гомер 
буена озата бара. Байрас 
гомерлек юлдашы итеп 
Сөмбелне сайлап, бер дə 
ялгышмый. Абыйсыннан 
туган баланы да, үзенең өч 

сабыен да тəрбиялəп 
үстерə. Яраткан 

бердəнбере, эшчəн, тырыш, 
үз эшенең остасы булган 
Сөмбеле белəн бəхетле, 

үрнəк гаилə булып яши ул.



  2012 елда 
З. Кадырованың 

«Сагынырсың мин 
булмам» əсəре 
үзешчəн театр 
тарафыннан 

сəхнəлəштерелеп 
халыкка 

күрсəтелə, шулай 
ук рус теленə 

тəрҗемə ителеп 
«Сумбуль» 

исемендə дөнья 
күрə.



  “Язмыш сынавы” повестеның исеме  
җисеменə туры килə. Бу əсəр дə барыгызга 

да таныш тормышның үзеннəн алып 
язылган. 

  Менə тормыш дигəнең ничек бит ул! Ике 
яшь йөрəк бер-берсен сөеп кавыша. Югары 
белемле, чибəр һəм культуралы яшь кенə 

кыз – Əлфия һəм шулай ук сөйкемле, 
итагатьле, егетлəр солтаны булган –Таһир. 
Шулкадəр пар килгəннəр Соң, боларга бит 
инде гөрлəтеп яшəргə генə кала. Бəхетле 
һəм бөтен булып, тупырдатып балалар 

үстерер өчен барча алшартлар да бар бит. 
Əмма юк шул, юк! Көнкүрешнең үз 

законнары, үз əшəкелеклəре. Шунда ук 
көнлəшүчелəр, күпсенүчелəр, арага 

керүчелəр табыла. Мөнирəнен ачуы да, 
үпкəсе дə зур иде. «Үч алмасаммы! Миңа 
булмаса, сиңа да булмас», дип усалланып, 
кызлар арасында сүз таратты. «Таһир 
белəн кинога, танцыга бардык. Ул мине 
һəрвакыт озатып куя, кичə дə аның 

бүлмəсендə төнгə чаклы утырдык та, мине 
озата килде. Кайтырга соңга калгач, минем 
бүлмəдə кунып китте». Олавы белəн тирə-
юнебездəге кешелəрнең хөсетлеге, үчлеге, 
мин-минлеге, тəкəбберлеге. Менə шушылар 

инде яшь гаилəгə матур гомер итəргə 
бирми, аны агулый, ахырда һəлакəткə үк 

китереп җиткерə. 



Шулай итеп, канатланып йөргəн Əлфиянең матур 
хыяллары челпəрəмə килə. Ул иренең үлемен 

күтəрə алмый, акылга зəгыйфьлəнə, аны җүлəрлəр 
йортына ябырга мəҗбүр булалар. «Кемнəрнең күзе 
тиде, кем көнлəште икəн кеше бəхетеннəн? Күз 

ачып йомганчы, бар нəрсəнең асты-өскə килде. Тол 
белəн ятимгə ярдəм итеп булыр, ə менə акылын 

җуйганга...» Биредə дə Мөнирəнең яшьлек 
мəхəббəте өчен үч алуы ачыклана: «Үлеп 
өлгермəде, син аның хатыны белəн яши 

башладың, əзер корган дөньяга кереп утырдың. Ə 
белəсеңме, Əлфия ни өчен җүлəрлəнде? Мин шулай 
иттем аны, җитəр, рəхəттə болай да озак яшəде, күп 
йөзде бал белəн майда. Менə хəзер сазда йөзеп 
карасын, мин аңа бозым ясадым, ул мəңгегə дə 

терелмəячəк, мəңгегə җүлəрлəр йортында калачак! 
Таһир йортына хуҗа булырмын димə, син дə 

Əлфия артыннан чукынырсың».



   «Сыный язмыш кешелəрне, ирлəрне-
хатыннарны, хəтта бер гөнаһсыз сабый 
балаларны. Язмыш, дибез. Берəүлəрне 
язмыш сыный, берəүлəр үзлəре язмышны. 
Бар идеме соң бу язмышларның башка юлы? 
Белмим, язмышларны Ходай кеше туганчы ук 
язып куя, дилəр. Шулай булгач, бер ул гына 
белə бу бəндəлəрнең язмышларын...», – ди 
З. Кадырова үзенең «Көтеп узган гомер» 
əсəрендə. Əйе, чыннан да əсəрнең үзəгендə 
булган Фатыйма образы үзенең җилкəсендə 
тормышның ачысын да, төчесен дə татый.
  Журналист Г. Җəлилова язганча: «Аны уку үзе 
бер тарих. Бер битне укып бетереп булмый, 
китапны читкə алып куеп, тынычланып 
килергə кирəк. Китаптагы кебек тарихларны, 
рак авыруыннан якты дөнья белəн 
хушлашканнарны ишеткəн генə түгел, күргəн 
дə бар юкса. Ə менə З. Кадыйрова кебек шуны 
тасвирлап, йөрəкне яланкул элəктереп 
алганнарына тап кына була алган юк иде. Мин 
аны төгəл генə нəрсə белəн булса да 
чагыштыра да алмыйм, əмма күз алдында 
шартлап яшен яшьнəү, күкрəү тавышы 
астында меньеллык агач кəүсəсенең үзəгенə 
ут кабу димме... Йөрəкнең табигый 
мөмкинлеклəренең чигендə тугарылуы, 
кискен ташкыннан соң бушанып, чистарынып 
калуы гына түгел, кабат уяна алу да əле ул. 
Бер көн эчендə укылган китаптан соң 
күтəрелеп кара син дөньяга! Син иске 
кабыгын салган жан иясе кебек яңадан һəр 
күзəнəгең белəн тирə-ягындагы мохитка 
иялəшə башлыйсың. Хата-ялгышларыңа да 
башка күздəн карыйсың, Аллаһы Тəгалə бүген 
сиңа биргəн һəр нəрсəгə шөкер итəргə 
кирəклеген тоясың, оялып куясын. 
Чистарынасың».



  Бəхеткə юл кайдан?» дип 
исемлəнгəн яңа 

повестенда да автор 
башларны югалтырлык 

кайнар мəхəббəт, 
көтелмəгəн хыянəт, 

тормыш юлларындагы 
ялгышлар, тетрəнүлəр, 
газаплар, ачы югалтулар 
һəм татлы күз яшьлəренə 
манчылган бəхетне табу 
мизгеллəрен, һəркемне 
дулкынландыручы 

мəңгелек проблемаларга 
тугры калган 

З. Кадырованың бу əсəре 
тегелəреннəн дə зуррак 
резонанс алыр кебек. 

Аның бəхете һəм аны табу 
турындагы уйланулары 
укучыга төгəл концепция 
рəвешендə җиткерелə. 



 З. Кадырова – бəхетле 
автор. Чөнки аның язган 

һəр повестен татар 
телендə сөйлəшүче бөтен 
Россия халкы яратып 
укый. Моны дəлиллəп, 
шуны əйтəсе килə: 

Татарстан 
нəшриятларында 2011 

елда дөнья күргəн, 2012 ел 
дəвамында иң күп 
укылган китапны 

билгелəүдə 
республиканың 45 
үзəклəштерелгəн 

китапханəлəр системасы 
катнаша.

  2013 елның 10 апрелендə 
Д. Шакиров 

җитəкчелегендə жюри 
җиңүчелəрне билгели. 

Чəчмə əсəрлəр арасында 
З. Кадырованың «Язмыш 
сынавы» исемле əсəре 2 

урынга лаек була.



  Язучы Галимҗан 
Гыйльмановның сүзлəре урынлы 
килə: «Зур əдəби мəктəбе булмаса 
да, интрига, укучыларны тота 

алырлык борылышлар ясый белə. 
Елый-елый укыганнарын белəм, 
үз күзлəрем белəн күрдем. Лəкин 
əле, əлбəттə, үсəсе бар. Мин аңа 
сокланам һəм уңышлар телим. Ул 

– гади укучылар өчен бик зур 
ачыш. Аларның гамен, борчуын, 
омтылышын, хыялларын язганга 

якын, укучыларга тормыш 
серлəрен ача. Соңгы вакытта 
хатын-кыз образын тудыручы 

язучылар юк иде, аның əсəрлəре 
бу бушлыкны да тутыра». 

  Хатын-кыз – илнең тоткасы, 
җирдəге тормышның 

дəвамчыларын тудыручы. 
Сөмбел, Фатыйма, Əлфия кебек 
нəфис хатын-кызларыбызны 

сакларга, аларны хөрмəт итəргə 
кирəк,  язучының əсəрлəре безне 
шуңа өнди. Килəчəктə З. Кадырова 

укучыларга менə шундый 
мавыгып укыла торган гыйбрəт 
һəм сабак алырлык китапларын 
алга таба да бүлəк итəр дигəн 

телəктə калабыз.

 

 



Игътибарыгы
з өчен 
рəхмəт!


